
Akhilandeshvari Stotram

અખિલાણ્ડેશ્વરીસ્તોત્રમ્

ઓઙ્કારાર્ણવમધ્યગે ત્રિપથગે ઓઙ્કારબીજાત્મિકે
ઓઙ્કારેણ સુખપ્રદે શુભકરે ઓકારબિન્દુપ્રિયે ।

ઓઙ્કારે જગદમ્બિકે શશિકલે ઓઙ્કારપીઠસ્થિતે
દાસોઽહં તવ પાદપદ્મયુગલં વન્દેઽખિલાણ્ડેશ્વરિ॥ ૧॥

હ્રીઙ્કારાર્ણવવર્ણમધ્યનિલયે  હ્રીઙ્કારવર્ણાત્મિકે  ।
હ્રીઙ્કારાબ્ધિસુચારુચાન્દ્રકધરે  હ્રીઙ્કારનાદપ્રિયે  ।

હ્રીઙ્કારે  ત્રિપુરેશ્વરી સુચરિતે હ્રીઙ્કારપીઠસ્થિતે
દાસોઽહં તવ પાદપદ્મયુગલં વન્દેઽખિલાણ્ડેશ્વરિ॥ ૨॥

શ્રીચક્રાઙ્કિતભૂષણોજ્જ્વલમુખે શ્રીરાજરાજેશ્વરિ
શ્રીકણ્ઠાર્ધશરીરભાગનિલયે શ્રીજમ્બુનાથપ્રિયે ।

શ્રીકાન્તસ્ય સહોદરે સુમનસે શ્રીબિન્દુપીઠપ્રિયે
દાસોઽહં તવ પાદપદ્મયુગલં વન્દેઽખિલાણ્ડેશ્વરિ॥ ૩॥

કસ્તૂરીતિલકોજ્જ્વલે કલિહરે ક્લીઙ્કારબીજાત્મિકે-
કલ્યાણો જગદીશ્વરી ભગવતી કાદમ્બવાસપ્રિયે ।

કામાક્ષી સકલેશ્વરી શુભકરે ક્લીઙ્કારપીઠસ્થિતે
દાસોઽહં તવ પાદપદ્મયુગલં વન્દેઽખિલાણ્ડેશ્વરિ॥ ૪॥

નાદે નારદતુમ્બુરાદિવિનુતે નારાયણી મઙ્ગલે
નાનાલઙ્કૃતહારનૂપુરધરે નાસામણીભાસુરે ।

નાનાભક્તસુપૂજ્યપાદકમલે નાગારિમધ્યસ્થલે
દાસોઽહં તવ પાદપદ્મયુગલં વન્દેઽખિલાણ્ડેશ્વરિ॥ ૫॥

શ્યામાઙ્ગી  શરદિન્દુકોટિવદને સિદ્ધાન્તમાર્ગપ્રિયે
શાન્તે શારદવિગ્રહે શુભકરે શાસ્ત્રાદિષડ્દર્શને ।

શર્વાણી પરમાત્મિકે પરશિવે પ્રત્યક્ષસિદ્ધિપ્રદે
દાસોઽહં તવ પાદપદ્મયુગલં વન્દેઽખિલાણ્ડેશ્વરિ॥ ૬॥

માઙ્ગલ્યે  મધુરપ્રિયે મધુમતી માઙ્ગલ્યસૂત્રોજ્જ્વલે
માહાત્મ્યશ્રવણે સુતે સુતમયી માહેશ્વરી ચિન્મયિ ।

માન્ધા(તા)( તૃ)પ્રમુખાદિપૂજિતપદે મન્ત્રા(ર્ધ)(ર્થ) સિદ્ધિપ્રદે
દાસોઽહં તવ પાદપદ્મયુગલં વન્દેઽખિલાણ્ડેશ્વરિ॥ ૭॥

તત્ત્વે તત્ત્વમયી પરાત્પરમયિ જ્યોતિર્મયી ચિન્મયિ
નાદે નાદમયી સદાશિવમયી તત્ત્વાર્થસારામયિ ( ત્મિકે) ।

શબ્દબ્રહ્મમયી ચરાચરમયી વેદાન્તરૂપાત્મિકે
દાસોઽહં તવ પાદપદ્મયુગલં વન્દેઽખિલાણ્ડેશ્વરિ॥ ૮॥

કદમ્બવૃક્ષમૂલે ત્વં વાસિનિ શુભધારિણિ ।
ધરધરસુતે દેવિ મઙ્ગલં  કુરુ શઙ્કરિ॥ ૯॥
ધ્યાત્વા ત્વાં દેવિ દશકં યે પઠન્તિ ભૃગોર્દિને   ।
તેષાં ચ ધનમાયુષ્યમારોગ્યં પુત્રસમ્પદઃ॥ ૧૦॥
ઇતિ શ્રી અખિલાણ્ડેશ્વરીસ્તોત્રં સમ્પૂર્ણમ્ ।

